
Umsögn Barnaheilla – Save the Children á Íslandi um drög að frumvarpi til laga um 
breytingu á lögum um dómstóla og lögum um meðferð sakamála (birting dóma og 

myndatökur í dómhúsum) 
 

Barnaheill – Save the Children á Íslandi veita ofangreindu máli eftirfarandi umsögn: 

Barnaheill fagna áformum í tillögum þeim sem hér birtast um að tryggja að staðinn sé 
vörður um friðhelgi einkalífs og persónuvernd við birtingu dóma, með setningu skýrra 
reglna þar um, eins og segir í frumvarpinu. Hvað varðar birtingu útdrátta úr dómum sem 
varða málefni barna og mála sem tengjast börnum með beinum hætti, er afar brýnt að 
afmá öll persónugreinanleg atriði, svo ekki sé hægt að bera kennsl á barn og/eða 
fjölskyldu þess. Það á að vera vel gerlegt án þess að réttarframkvæmd beri skaða af. 
Jafnvel má segja að stíga þurfi það stóra skref að birta slíka dóma aldrei frá 
hérðaðsdómstólunum. Barnaheill sjá ekki tilefni til að gera greinarmun á birtingu dóma 
héraðsdómstólanna annars vegar og Landsréttar og Hæstaréttar hins vegar að því leyti, 
eins og gert er í frumvarpinu.  
 
Réttur barna til friðhelgi einkalífs er varinn í 71. gr. stjórnarskrár og í 16. gr. 
Barnasáttmálans. Þannig njóta börn sérstakrar verndar. Eins og bent er á í frumvarpinu 
hafa úrlausnir dómstóla verið birtir rafrænt frá árinu 1999.  Undanfarna áratugi hafa á 
heimasíðum dómstólanna verið birtar mjög viðkvæmar persónugreinanlegar upplýsingar 
um fólk, þ.á m. börn, í andstöðu við mannréttindi þeirra og alþjóðlegar skuldbindingar 
íslenska ríkisins, eins og m.a. umboðsmaður barna hefur ítrekað bent á í ársskýrslum og 
umsögnum um lagafrumvörp.  

Að mati samtakanna er raunin sú að börn sem hafa verið beitt ofbeldi, og mál þeirra af 
þeim sökum ratað til dómstóla, hafa upplifað endurtekið ofbeldi við birtingu dómanna. 
Það felst í því að birtar hafa verið ítarlegar persónugreinanlegar lýsingar á því ofbeldi sem 
þau hafa verið beitt, iðulega af nákomnum. Að sama skapi liggja einnig úti á heimasíðum 
dómstólanna ítarlegar persónugreinanlegar félags- og heilsufarsupplýsingar um börn í 
skaðabótamálum, s.s. þegar börn hafa orðið fyrir skaða í fæðingu, iðulega með nafni 
móður og barns. Á það er ekki minnst í frumvarpinu, þ.e. slíka birtingu viðkvæmra 
upplýsinga í skaðabótamálum.  

Það er mat Barnaheilla að nauðsynlegt er að árétta í lögum að nafnleyndar skuli einnig 
ávallt gætt við birtingu dóma í skaðabótamálum.  Telja verður að verndahagsmunir aðila 
að einkarétti ættu þannig að njóta aukinnar verndar og jafn mikilvægt að birta ekki dóma í 
skaðabótamálum sem varða börn, eins og dóma í kynferðisbrotamálum.  

Börn sem lenda með viðkvæm mál sín fyrir dómstólum, þ.á m. vegna ofbeldis og 
heilsutjóns, njóta núna ekki réttar til að gleymast. Fyrirliggjandi frumvarpsdrög mæta því 
ekki, þ.e. hvað varðar þá dóma sem þegar hafa verið birtir.  

Barnaheill telja að fara þurfi fram nánari athugun á verndarhagsmunum og greining á 
persónuverndarbrotum gegn börnum sem birt eru í dómasafni dómstólanna og 
einkarekna dómasafninu Fons Juris ehf.  sem dreifir áfram dómum dómstólanna gegn 
greiðslu. 

Það hefur vakið athygli Barnaheilla að þrátt fyrir úrskurði Persónuverndar frá árinu 2017 
um ólögmætar birtingar persónuupplýsinga í dómum og afmáningu upplýsinga í þeim 
tilvikum af heimasíðum dómstólanna virðist engin umræða eða aðgerðir hafa átt sér stað 
til að afmá sambærilegar upplýsingar í öðrum dómsúrlausnum á heimasíðum 
dómstólanna. Það er áhyggjuefni hve nýja Dómstólasýslan virðist vera í veikri stöðu 
gagnvart dómstólunum að halda þeim til ábyrgðar og tryggja að farið sé að núgildandi 
lögum og reglum dómstólanna við birtingu dóma. Þá hafa leiðréttingar sem gerðar hafa 
verið á heimasíðum dómstólanna ekki ratað í einkarekna gagnagrunninn Fons Juris ehf.  
Ekki verður betur séð en að nauðsyn beri til að fara í gagngera skoðun á dómasafninu sem 
liggur úti á heimasíðum dómstólanna. 
 
Fréttastofa RÚV fjallaði þann 6. júní sl. um ólögmæta birtingu Landsréttar á viðkvæmum 
persónugreinanlegum upplýsingu í dómi sem kveðinn var upp 18. maí sl. í mjög viðkvæmu 
barnaverndarmáli, í máli nr. 35/2018. Í kjölfarið var dómurinn tekinn út af heimasíðu 
Landsréttar en Fons Juris ehf. hélt áfram að að dreifa honum óbreyttum í gagnasafni 
fyrirtækisins. Börnin í þessu máli og öðrum eru, ólíkt flestum fullorðnum, algerlega 
varnarlaus því ekki verður séð að nokkur, s.s. réttargæslumenn þeirra eða umboðsmaður 
barna, sé í stöðu til að verja rétt þeirra, hvað þá fara fram á skaðabætur. Í því sambandi 
verður að hafa í huga að ríkið viðurkenndi nýverið bótaskyldu gagnvart fullorðnum 
einstaklingi vegna ólögmætra dómabirtinga.  
 
Eins og ráða má af framangreindum athugasemdum telja Barnaheill þessi frumvarpsdrög 
skref í rétt átt en það er að mati samtakanna tímabært og þarft að setja samræmdar 
reglur um að birta ekki dóma sem varða málefni barna í heild sinni.  Hitt er ekki síður 
aðkallandi mannréttindamál barna að hlutast til um stöðvun núverandi dreifingar á 
viðkvæmum persónugreinanlegum upplýsingum um börn á heimasíðum dómstólanna og 
gagnagrunni einkafyrirtækisins Fons Juris ehf.  Sömuleiðis ber að skoða bótarétt þeirra. Að 
mati Barnaheilla kemur a.m.k. tvennt til greina til að bregðast við þessari lagaeyðu; að 
lögfesta málsóknarrétt umboðsmanns barna eða annars opinbers aðila til sækja bætur 
fyrir hönd viðkomandi einstaklinga eða lögfesta bætur þeim til handa.  

Barnaheill taka fúslega þátt í frekara samráði um málið og telja raunar að farsælt yrði að 
víkka út samráðshópinn sem unnið hefur að þessum málum með dómsmálaráðuneytinu 
og kalla til fleiri sérfræðinga en eingöngu úr réttarvörslukerfinu. Þá sakna Barnaheill 
umfjöllunar um hvernig þessum málum er háttað á hinum Norðurlöndunum.  
 
Barnaheill standa vörð um réttindi barna og hafa barnasáttmála Sameinuðu þjóðanna að 
leiðarljósi í öllu sínu starfi. 


